
   Каç пулсанах капăрланать тӳпе:

Тухаççĕ çăлтăрсем çут кĕтӳпе.

Куç хĕсмелле выляççĕ те вĕсем,

Çăлкуçĕнче канаççĕ çутисем.

Ĕшнесенчи чечек-çеçкесене

Илемлетеç асамлă тĕспеле.

Гранит тусем мăнаçлăн курăнаççĕ —

Шăратнă кĕмĕл евĕр туйăнаççĕ.

Мĕн чухлĕ çăлтăр! Ялкăш çутине

Кашни сапать сăпайлăн Çĕр çине.

Анчах пур çăлтăртан ятарласа

Пĕрре туса хурсан та унаса,

Çути ун пулĕ пурпĕр йăвашрах, —

Пин хут çутти вăл — пирĕн Çăлтăрах!

Хĕлхемĕсем ун вăйлă çав тери,

Хăвачĕ ун асамлă та вĕри.

Кĕрешӳре, хаяр çапăçура

Эпир туяннă хамăр çăлтăра.

  